
ANNOTATSIYA 
Mazkur maqolada jinoyat huquqi nuqtayi nazaridan oila va yoshlarga qarshi jinoyatlar tushunchasi, ularning 
huquqiy asoslari hamda ijtimoiy ahamiyati atroflicha tahlil etilgan. Muallif tomonidan “oila” va “yoshlar” 
tushunchalarining mazmuni milliy qonunchilik hujjatlari, jumladan, “Bola huquqlarining kafolatlari 
to‘g‘risida”gi, “Yoshlarga oid davlat siyosati to‘g‘risida”gi, “Ta’lim to‘g‘risida”gi qonunlar hamda O‘zbekiston 
Respublikasi Konstitutsiyasi normalari asosida yoritilgan. Maqolada voyaga yetmaganlarning huquqlari va 
qonuniy manfaatlarini himoya qilish bo‘yicha davlat siyosatining huquqiy asoslari, shuningdek, ularni qo‘llab-
quvvatlashga qaratilgan kompleks chora-tadbirlar tahlil qilingan. Shuningdek, voyaga yetmaganlarning 
huquqiy himoyasini kuchaytirish maqsadida Ma’muriy javobgarlik to‘g‘risidagi kodeks hamda 
boshqa normativ-huquqiy hujjatlarga o‘zgartish va qo‘shimchalar kiritish zarurligi taklif etilgan. 
Kalit so‘zlar: oila, yoshlar, ijtimoiy xavfli qilmish, jinoiy qilmish, kvalifikatsiya, fohishallikka jalb 
etish, uyushgan guruh, jinoiy uyushma, giyohvandlik vositalari, jazoni individuallashtirish 

 
Нажимов Миратдиин Шамшетдинович, 

Заведующий кафедрой уголовного права, процесса и криминалистики 
Каракалпакского государственного университета, процесс и криминалистика”, 

Доктор юридических наук, доцент 
E-mail: mirlaw83@mail.ru 

 
ПОНЯТИЕ ПРЕСТУПЛЕНИЙ ПРОТИВ СЕМЬИ И МОЛОДЕЖИ В УГОЛОВНОМ 

ЗАКОНОДАТЕЛЬСТВЕ РЕСПУБЛИКИ УЗБЕКИСТАН И ИХ СОЦИАЛЬНАЯ 
ОПАСНОСТЬ 

АННОТАЦИЯ 
В данной статье подробно анализируется понятие преступлений против семьи и молодежи с 
точки зрения уголовного права, их правовые основы и социальная значимость. Автором 

mailto:mirlaw83@mail.ru

освещено содержание понятий "семья" и "молодежь" на основе норм национального 
законодательства, в том числе законов "О гарантиях прав ребенка," "О государственной 
молодежной политике," "Об образовании" и Конституции Республики Узбекистан. В статье 
анализируются правовые основы государственной политики по защите прав и законных 
интересов несовершеннолетних, а также комплексные меры, направленные на их поддержку. 
Также в целях усиления правовой защиты несовершеннолетних предложено внести изменения 

Jinoyat huquqida oila deganda, nikoh, qarindoshlik, farzandlikka olish yoki bolalarni 
tarbiyalash uchun asrab olishning boshqa shakllaridan kelib chiqadigan huquq va majburiyatlar bilan 
bog‘liq bo‘lgan shaxslar doirasi tushunilishi kerak. Oila manfaatlarini oilaning ijtimoiy institut 
sifatidagi funksiyalarini amalga oshirish bilan bog‘liq ehtiyojlari sifatida aniqlash mumkin[1, 157].  

“Yoshlar” tushunchasi haqida to‘xtaladigan bo‘lsak, milliy qonunchilikda ushbu atama bilan 
bog‘liq qator tushunchalar qo‘llaniladi: “yoshlar”, “voyaga yetmaganlar”, “bolalar” va hokazo. 
Jumladan, “Bola huquqlarining kafolatlari to‘g‘risida”gi Qonunning 3-moddasida 18 yoshga, ya’ni 
voyaga yetgunga qadar bo‘lgan shaxs bola deb e’tirof etilgan[2]. Fuqarolik kodeksining  
22-moddasiga ko‘ra, fuqaroning o‘z harakatlari bilan fuqarolik huquqlariga ega bo‘lish va ularni 
amalga oshirish, o‘zi uchun fuqarolik burchlarini vujudga keltirish va ularni bajarish layoqati 
(muomala layoqati) u voyaga yetgach, ya’ni 18 yoshga to‘lgach to‘la hajmda vujudga keladi. Ya’ni, 
18 yoshgacha bo‘lgan shaxslar voyaga yetmaganlar deb ham yuritiladi. Shuningdek, “Yoshlarga oid 
davlat siyosati to‘g‘risida”gi Qonunning 3-moddasiga muvofiq, 14 yoshga to‘lgan va 30 yoshdan 
oshmagan shaxslar yoshlar (yosh fuqarolar) hisoblanadi[3]. Demak, ko‘rishimiz mumkinki, ushbu 
tushunchalarga doir masalalar qonunchilikda tartibga solingan. 

Ma’lumki, O‘zbekiston Respublikasi Konstitutsiyaning 77-moddasida ota-onalar va ularning 
o‘rnini bosuvchi shaxslar o‘z farzandlarini voyaga yetguniga qadar boqishi, ularning tarbiyasi, ta’lim 

mailto:mirlaw83@mail.ru

olishi, sog‘lom, to‘laqonli va har tomonlama kamol topishi xususida g‘amxo‘rlik qilishga majbur 
ekanliklari to‘g‘risidagi konstitutsiyaviy norma mustahkamlangan. 

Yoshlar va voyaga yetmaganlarning huquqlarini himoya qilishning bugungi kundagi eng 
dolzarb masalalaridan biri ularning huquqlari va qonuniy manfaatlarini himoya qilishga yangicha 
yondashuv, bu boradagi eskicha qarash va qoliplardan voz kechish hisoblanadi. Shu o‘rinda, mazkur 
jarayonda voyaga yetmagan shaxsning sog‘lig‘ini muhofaza qilish, uning atrofidagi muhitni 
sog‘lomlashtirish, uning tarbiya va ta’lim olishiga yetarli sharoit yaratish birlamchi ahamiyat kasb 
etadi.  

Muvaffaqiyatli amalga oshirilgan bugungi kungacha o‘tkazilgan “Mehr – 1, 2, 3, 4, 5” 
operasiyalari doirasida Suriya, Iroq va Afg‘onistonda og‘ir ahvolga tushib, chorasiz qolgan 531 nafar 
ayollar va bolalar O‘zbekistonga olib kelinganligi, ularga zarur tibbiy va moddiy yordam 
ko‘rsatilganligi[4] fikrimizni tasdiqlaydi. 

O‘zbekiston Respublikasi misolida olib qaraganda voyaga yetmaganlar umumiy aholining 
qariyb 1/3 qismi (12157063 nafar)ni[5] voyaga yetmaganlar tashkil etishini hisobga oladigan bo‘lsak, 
bugungi kunda voyaga yetmaganlarga oid qonunchilikni takomillashtirish, ularni har tomonlama 
qo‘llab-quvvatlash, ularning fuqarolik, ijtimoiy-iqtisodiy hamda mulkiy huquqlarini ta’minlash 
borasidagi muammolarni aniqlash hamda ularni bartaraf etishning nazariy va amaliy asoslarini ishlab 
chiqish naqadar dolzarb vazifa ekanligi ayon bo‘ladi. 

Xuddi shuningdek, yurtimizda yosh avlodni sog‘lom va barkamol qilib tarbiyalash, ularning 
ijodiy va intellektual salohiyatini ro‘yobga chiqarishi uchun zarur sharoitlarni yaratish bo‘yicha keng 
ko‘lamli chora-tadbirlar amalga oshirilmoqda. Jumladan, mazkur sohada amalga oshiriladigan 
ishlarning huquqiy asosi sifatida o‘tgan yillar davomida “Ta’lim to‘g‘risida”gi[6], “Kadrlar 
tayyorlash milliy dasturi to‘g‘risida”gi[7], “Bola huquqlarining kafolatlari to‘g‘risida”gi[8], “Voyaga 
yetmaganlar o‘rtasida nazoratsizlik va huquqbuzarliklarning profilaktikasi to‘g‘risida”gi[9], 
“Yoshlarga oid davlat siyosati to‘g‘risida”gi[10], “Bolalarni ularning sog‘lig‘iga zarar yetkazuvchi 
axborotdan himoya qilish to‘g‘risida”gi[11] qonunlarning qabul qilinganligini keltirish mumkin. 
Qayd etish lozimki, voyaga yetmaganlarning huquqlari va ularning qonuniy manfaatlarini himoya 
qilishga qaratilgan ishlar izchillik bilan davom ettirilmoqda. Jumladan, yangi tahrirda qabul qilingan 
O‘zbekiston Respublikasining “Ta’lim to‘g‘risida”gi Qonunida ham voyaga yetmagan ta’lim 
oluvchilarning ota-onasi va boshqa qonuniy vakillari bolaning o‘qishi, tarbiyalanishi, jismoniy, 
ma’naviy va intellektual rivojlanishi uchun mas’ulligi qonun darajasida mustahkamlandi[12]. 

Biroq globalizasiya sharoitida voyaga yetmaganlarning huquqlarini muhofaza qilish va 
ularning qonuniy manfaatlarini ta’minlashga qaratilgan huquqiy bazani yanada takomillashtirish, 
yildan yilga xalqaro hamjamiyatga tobora ko‘proq integrasiya qilish voyaga yetmaganlar sohasidagi 
xalqaro standartlarni milliy qonunchilikka implementasiya qilish masalalarini tadqiq etishni taqozo 
qilmoqda. 

Jumladan, O‘zbekiston Respublikasi Prezidentining 2017-yil 7-fevraldagi “O‘zbekiston 
Respublikasini yanada rivojlantirish bo‘yicha harakatlar strategiyasi to‘g‘risida”gi PF–4947-son 
Farmonida ichki ishlar organlarida voyaga yetmaganlar va yoshlar o‘rtasida huquqbuzarliklar 
profilaktikasi bo‘limi boshlig‘i lavozimini joriy etish, shuningdek hududlarda yoshlar va voyaga 
yetmaganlarning manfaatlarini ta’minlash maqsadida yetuk va mas’ul mutaxassislar tomonidan 
mahallalarda sayyor qabullar tashkil qilib, zarur huquqiy, psixologik va tibbiy yordam ko‘rsatish 
orqali voyaga yetmaganlarning huquqlarini amalga oshirilishi belgilangan edi[13]. 

Bundan tashqari, voyaga yetmaganlarning odil sudlovga bo‘lgan huquqlarinining to‘liq 
ta’minlanmasligi, ularning jazoni ijro etish muassasalaridagi huquqiy holatini takomillashtirishga oid 
masalalarning yetarlicha tadqiq etilmaganligi, joriy qonunchilikni qo‘llash jarayonida vujudga 
keladigan kollizion holatlarda voyaga yetmaganlar huquqlarining to‘laqonli ta’minlanmasligi, 
shuningdek voyaga yetmaganlarning ijtimoiy-iqtisodiy, siyosiy huquqlarining amalda 
ta’minlanishini kafolatlovchi mexanizmlarning hozirgi kunda yetarlicha ishlamayotganligi, 
o‘rganilayotgan muammolar yillar davomida o‘z ahamiyatini saqlab kelayotganligi voyaga 
yetmaganlarning huquq va erkinliklarini jinoyat-huquqiy vositalar bilan muhofaza qilish masalalarini 
tadqiq etishning dolzarbligini ko‘rsatadi. 

Mamlakatimizda barkamol avlodni huquqiy muhofaza qilish, siyosiy-huquqiy va ijtimoiy-
iqtisodiy sharoitlarda voyaga yetmaganlarning huquqlari va qonuniy manfaatlarini amalga oshirishni 
yanada yaxshilash yuzasidan respublikamizda 20 dan ortiq qonun, 30 ga yaqin Prezident Farmoni va 
qarorlari, 50 ga yaqin Vazirlar Mahkamasi qarorlari va 200 dan ortiq sohaga oid boshqa normativ-
huquqiy hujjatlar – jami 300 ga yaqin voyaga yetmaganlarga oid qonunchilik hujjatlari qabul 
qilingan. Shuningdek, bolalar va yoshlar huquqlariga oid 10 ga yaqin xalqaro shartnomalar 
ratifikasiya qilingan. 

2017-2021-yillarda O‘zbekiston Respublikasini rivojlantirishning beshta ustuvor yo‘nalishi 
bo‘yicha Harakatlar strategiyasida[14] belgilangan vazifalarni amalga oshirish, mehnat bozori 
talablariga mos yuqori malakali kadrlarni tayyorlash, ta’lim sifatini baholashning xalqaro 
standartlarini joriy etish, innovasion ilm-fan yutuqlarini amaliyotga tatbiq etishning samarali 
mexanizmlarini yaratish orqali mamlakatda ta’lim tizimini isloh qilish bo‘yicha izchil ishlar amalga 
oshirilgan bo‘lsa, 2022 – 2026-yillarga mo‘ljallangan Yangi O‘zbekistonning taraqqiyot 
strategiyasida ham “... yoshlarga oid davlat siyosatini takomillashtirish, jumladan ularning hayoti va 
sog‘lig‘ini saqlash, ularni milliy va umuminsoniy qadriyatlarga hurmat ruhida, zararli ta’sirlar va 
oqimlarga qarshi tura oladigan, hayotga bo‘lgan qat’iy ishonch va qarashlarga ega shaxs sifatida 
tarbiyalash[15] ustuvor vazifa sifatida izchil davom ettirilishi belgilandi.  

Aytish kerakki, voyaga yetmaganlarning ta’lim olishidan ko‘zlangan maqsadga erishishda 
qonun chiqaruvchi O‘zbekiston Respublikasining Ma’muriy javobgarlik to‘g‘risidagi kodeksining 
47-moddasida davlat ma’muriy majburlov chorasini qo‘llash bilan tahdid qiladi. Ya’ni unda ota-
onalar yoki ularning o‘rnini bosuvchi shaxslar tomonidan voyaga yetmagan bolalarni tarbiyalash va 
ularga ta’lim berish borasidagi majburiyatlarni bajarmaganlik, buning oqibatida voyaga yetmagan 
bolalarning ma’muriy huquqbuzarlik sodir etishi, shuningdek, bolalarning majburiy umumiy o‘rta 
ta’lim, o‘rta maxsus, kasb-hunar ta’limi olishiga ota-onalar yoki ularning o‘rnini bosuvchi shaxslar 
tomonidan to‘sqinlik qilganligi uchun ma’muriy javobgarlik belgilash bilan mustahkamlagan[16]. 

Alohida qayd etish kerakki, yuqorida keltirilganlardan tashqari voyaga yetmaganlarning 
huquqlari va qonuniy manfaatlarini himoya qilinishi ta’minlash maqsadida ota-ona qaramog‘idan 
mahrum bo‘lgan bolalar to‘g‘risidagi ma’lumotlarni vasiylik va homiylik organiga xabar qilmaslik 
(471-modda), ota-ona qaramog‘idan mahrum bo‘lgan bolalarni joylashtirishda qonun hujjatlari 
talablarini buzganlik (472-modda), nikoh yoshiga yetmagan shaxs bilan haqiqatda nikoh 
munosabatlariga kirishganlik (473-modda), voyaga yetmagan yoki mehnatga layoqatsiz shaxslarni 
moddiy ta’minlashdan bo‘yin tovlaganlik (474-modda), vasiylikka olinganning zarariga g‘arazli 
maqsadlarni ko‘zlab vasiylikdan yoki homiylikdan foydalanish yoki uni nazoratsiz va zarur moddiy 
yordamsiz qoldirganlik (48-modda) uchun ma’muriy javobgarlik nazarda tutilgan. Ularning 
aksariyati bir yil ichida takroran sodir etilganda jinoiy javobgarlik keltirib chiqaruvchi 
huquqbuzarliklar bo‘lib, qonun chiqaruvchi mazkur vosita bilan voyaga yetmaganlarning huquq va 
manfaatlariga xilof huquqbuzarliklarga qarshi kurashadi. 

Huquq sohasida ko‘zga ko‘ringan olimlardan biri G.Yuldasheva mustaqillik yillari davomida 
O‘zbekistonda voyaga yetmaganlarning manfaatlarini himoya qilishning quyidagi asosiy prinsiplari 
shakllanganligini ko‘rsatadi: 

Bola huquqlari to‘g‘risidagi Konvensiya va O‘zbekiston Respublikasi Konstitutsiyasida 
belgilangan bolalarga nisbatan diskriminasiyaga yo‘l qo‘ymaslik, voyaga yetmaganlarning asosiy 
huquq va manfaatlari kafolatlarini ta’minlash, ularning huquqlarini tiklash; 

Konstitutsiya va qonunlarning ustunligini e’tirof etgan holda voyaga yetmaganlarning 
huquqlarini kafolatlovchi qonun normalarni takomillashtirib borish; 

voyaga yetmaganlarning jismoiy, ma’naviy, diniy va aqliy kamol topishini ta’minlash; 
voyaga yetmaganlarni huquq va manfaatlarni kafolatini ta’minlash maqsadida ular 

yashayotgan oilalarni har tomonlama qo‘llab quvvatlash; 
voyaga yetmaganlar manfaatlarini buzilishiga, cheklanishiga sabab bo‘lgan mansabdor 

shaxslarning javobgarligini belgilash; 
voyaga yetmaganlarni huquqlari va konuniy manfaatlarini himoya qiluvchi mahalliy 

hokimiyat organlari faoliyatini har tomonlama qo‘llab quvvatlash[17, B.28]. 

Yuqorida tahlil qilingan voyaga yetmaganlarga oid qonun hujjatlarida ularning huquqlari va 
qonuniy manfaatlarini to‘laqonli ta’minlash, jumladan, voyaga yetmaganlarning yashash, 
individuallikni saqlab qolish, erkinlik va shaxsiy daxlsizlik, sog‘liqni saqlash, bilim olish, himoya, 
g‘ayriqonuniy ko‘chirilishdan himoyalanish, axborot olish, fikrlash, so‘z, vijdon va e’tiqod erkinligi, 
xususiy mulk va turar joy, mehnat qilish, dam olish va shu kabi boshqa huquqlari kafolatlari 
mustahkamlangan.  

Bizningcha, mazkur qonun hujjatlari talablariga rioya etilishini ta’minlash maqsadida 
O‘zbekiston Respublikasining MJtKga tegishli o‘zgartish va qo‘shimchalar kiritish maqsadga 
muvofiq.  

Ta’kidlash zarurki, oilaga va yoshlarga qarshi jinoyatlar tushunchasi yuzasidan olimlar 
turlicha qarashlarni bildirishgan. Ayrim tadqiqotchilar oila va yoshlarga qarshi jinoyatlarni umumiy 
jihatdan oila va yoshlar manfaatlariga qarshi qaratilgan jinoyat hisoblanadi talqinida qisqa shaklda 
tushuncha berishadi[18, 100]. Ammo, biz ushbu tushunchaning mazmunini to‘g‘ri tushunish uchun 
uning tushunchasini to‘liq ochib berilishi tarafdorimiz.  

Bu borada tadqiqotchi Z.S.Ibrohimova oilaga qarshi jinoyat deganda, JK V bobining  
122-126-moddalarida nazarda tutilgan, oila manfaatlariga hamda voyaga yetmaganlar sog‘lig‘i, 
jismoniy, ruhiy, axloqiy, intellektual rivojlanishiga zarar yetkazishi mumkin bo‘lgan qasddan sodir 
etiladigan ijtimoiy xavfli qilmish (harakatlar yoki harakatsizlik) tushunilishini qayd etgan[19, B.30]. 
Bizningcha, ushbu ta’rifda oilaga qarshi jinoyatlar tizimiga yoshlarga qarshi jinoyatlar ham qo‘shib 
yuborilgan. Biz ushbu tushunchaga ta’rif berayotganda, aynan oilaga qarshi va yoshlarga qarshi 
jinoyatlar xususiyatlariga alohida e’tibor qaratishni ham ularni muvofiqlashtirgan holda ta’rif berish 
zarur deb hisoblaymiz.  

K.A.Ratnikov fikriga ko‘ra, oilaga qarshi jinoyat deganda, ijtimoiy xavfli, aybli, qonunga 
xilof qilmish tushunilib, uning obyekti, birinchi navbatda, oilaning ijtimoiy hujayra va institut sifatida 
to‘g‘ri faoliyat ko‘rsatishi kabi jihatlar hisoblanadi. Ushbu jihatlar voyaga yetmaganlarga qarshi 
qaratilgan ayrim harakatlarni ham qamrab olishi mumkinligiga alohida e’tibor qaratish zarur[20, 
B.310]. 

Shuningdek, A.A.Otajonov oiladagi normal turmush tarzini, yoshlarning to‘g‘ri 
tarbiyalanishini va normal rivojlanishini hamda ijtimoiy axloq normalarini ta’minlovchi ijtimoiy 
munosabatlarga tajovuz qiluvchi ijtimoiy xavfli qilmishlar oilaga, yoshlarga va axloqqa qarshi 
jinoyatlar hisoblanishini e’tirof etgan[21, B.123]. 

Shuningdek, olimlardan A.I.Saregorodseva va M.S.Sirik oila va voyaga yetmaganlarga qarshi 
noqonuniy xatti-harakatlar deganda, shaxsiy va mulkiy huquq va majburiyatlar, ma’naviy va moddiy 
yaxlitlik, o‘zaro qo‘llab-quvvatlash, bolalarni tarbiyalash, umumiy uy xo‘jaligini yuritish, 
shuningdek, nikoh yoki qarindoshlikka asoslangan shaxslarning birlashmasi sifatida oilaning 
to‘laqonli faoliyatiga, shu bilan birgalikda voyaga yetmaganlarning to‘liq jismoniy, aqliy, ruhiy, 
axloqiy va ma’naviy rivojlanishidagi manfaatlari qarshi qaratiilgan ijtimoiy xavfli tajovuzlar 
tushunilishini bayon etgan[22, B.96-98].  

Demak, oila va yoshlarga qarshi jinoyatlar ijtimoiy xavfliligining asosiy xususiyatlaridan biri 
mazkur turdagi qilmishlar – tajovuz obyektining jamiyatdagi eng asosiy institutlari bo‘lgan oila va 
yoshlarga qarshi qaratilganligi bilan izohlanishini e’tirof etgan holda ushbu atamaga quyidagicha 
ta’rif berish maqsadga muvofiq, deb hisoblaymiz:  

“oila va yoshlarga qarshi jinoyatlar – bu O‘zbekiston Respublikasi Konstitutsiyasi va 
qonunchiligida mustahkamlangan oilaviy munosabatlar hamda yoshlarning huquqlari va qonuniy 
manfaatlarining buzilishiga olib keladigan, voyaga yetmagan shaxslarning jismoniy, ruhiy va 
ma’naviy rivojlanishiga tajovuz qiladigan, shaxs, oila va jamiyat o‘rtasida sog‘lom munosabatlarning 
buzilishiga sabab bo‘ladigan Jinoyat kodeksiga muvofiq jinoyat deb topilgan ijtimoiy xavfli 
qilmishlardir”.  

Oila va yoshlarga qarshi jinoyatlar JK Maxsus qismi “Shaxsga qarshi jinoyatlar” deb 
nomlangan birinchi bo‘limning “Oilaga, yoshlarga va axloqqa qarshi jinoyatlar” deb nomlangan  
5-bobidan o‘rin olgan. Bunda ushbu bobda oila va yoshlarga qarshi quyidagi jinoyatlar uchun 
javobgarlik belgilangan: voyaga yetmagan yoki mehnatga layoqatsiz shaxslarni moddiy 

ta’minlashdan bo‘yin tovlash (122-modda); ota-onani moddiy ta’minlashdan bo‘yin tovlash  
(123-modda); bolani almashtirib qo‘yish (124-modda); farzandlikka olish sirini oshkor qilish  
(125-modda); nikoh yoshi to‘g‘risidagi qonunchilikni buzish (1251-modda); ko‘p xotinli bo‘lish (126-
modda); voyaga yetmagan shaxsni g‘ayriijtimoiy xatti-harakatlarga jalb qilish (127-modda); 
tilanchilik qilish (1271-modda); o‘n olti yoshga to‘lmagan shaxs bilan jinsiy aloqa qilish  
(128-modda); o‘n olti yoshdan o‘n sakkiz yoshgacha bo‘lgan shaxs bilan moddiy qimmatliklar berish 
yoxud mulkiy manfaatdor etish orqali jinsiy aloqa qilish (1281-modda); o‘n olti yoshga to‘lmagan 
shaxsga nisbatan uyatsiz-buzuq harakatlar qilish (129-modda).  

Ushbu moddalarning nomlaridan hamda ularning matni va mazmunidan kelib chiqib aytish 
mumkinki, ushbu moddalarda oila va voyaga yetmagan shaxslar bilan bog‘liq munosabatlar alohida 
obyekt sifatida tanlangan. Ya’ni, bobning nomi “Oilaga, yoshlarga va axloqqa qarshi jinoyatlar” 
bo‘lsa-da, unda barcha yoshlar emas, balki 18 yoshgacha bo‘lgan yoshlarning, boshqacha aytganda, 
voyaga yetmagan shaxslarning manfaatlari aks etgan.  

Ushbu masalada ayrim xorijiy davtlar tajribasini tahlil qiladigan bo‘lsak, ularning aksariyatida 
“oila va voyaga yetmaganlarga qarshi jinoyatlar” bobi mavjudligini ko‘rishimiz mumkin. Jumladan, 
Qozog‘iston JK[23] Maxsus qismi 2-bobi “Oila va voyaga yetmaganlarga qarshi jinoiy 
huquqbuzarliklar”, Rossiya Federasiyasi JK[24] Maxsus qismi 20-bob “Oila va voyaga 
yetmaganlarga qarshi jinoyatlar”, Belarus Respublikasi JK[25] Maxsus qismi 21-bobi “Oilaviy 
munosabatlar va voyaga yetmaganlarning manfaatlariga qarshi jinoyatlar” deb nomlangan.  

Yuqoridagilarni inobatga olgan holda, JK Maxsus qismi 5-bobi nomlanishidagi 
“yoshlarga” degan so‘zni “voyaga yetmaganlarga” degan so‘zlar bilan o‘zgartirish maqsadga 
muvofiq. 

O‘z navbatida, oilaga va voyaga yetmaganlarga qarshi jinoyatlarni shartli ravishda quyidagi 
ikkita guruhga ajratish mumkin:  

1) voyaga yetmaganlarning normal axloqiy, ruhiy, aqliy, jismoniy rivojlanishiga qarshi 
jinoyatlar;  

2) jamiyatda shakllangan oilaviy munosabatlarga qarshi jinoyatlar.  
Ayrim tadqiqotchilar, jumladan, Yu.Ye.Pudovochkin bobning nomidan “oila” so‘zini olib 

tashlash zarurligini ta’kidlab, bobni “Voyaga yetmaganlarning rivojlanishiga qarshi jinoyatlar” deb 
nomlashni taklif qiladi[26]. Ammo biz ushbu fikrga qo‘shilmaymiz. Chunki, ushbu bobda nafaqat 
voyaga yetmaganlar bilan bog‘liq munosabatlar, balki oilaviy munosabatlarga daxldor normalar 
mavjud. Shu sababdan, biz JKning ushbu bobida nazarda tutilgan barcha jinoyatlar, asosan, voyaga 
yetmaganning manfaatlarini ham, ularning obyekti bo‘lgan oila manfaatlarini ham buzadi[27], degan 
fikrlarni qo‘llab quvvatlaymiz. 

Shuningdek, boshqa tadqiqotchilar, shu jumladan, S.V. Borodin ushbu bob “Shaxsga qarshi 
jinoyatlar” bo‘limida joylashganligini, bu bo‘limda qayd etilgan jinoyatlarning umumiy obyekti 
“shaxs” bo‘lishi zarurligi, bo‘lim nomidan kelib chiqqan holda, u muayyan ijtimoiy institutlarga, 
ya’ni oilaga tajovuzlarni o‘z ichiga olmasligini qayd etishgan[28, B.34]. Bundan tashqari, 
V.F. Belovning fikricha, oila hamda undagi ota-onalar va bolalar o‘rtasidagi mavjud munosabatlarga 
tajovuz qilish obyekti bo‘lgan jinoyatlar mohiyatan jamoat tartibiga qarshi jinoyatlar hisoblanadi[29, 
B.52]. Qolaversa, boshqa olimlar tomonidan bunday jamoat munosabatlarini himoya qilishni ustuvor 
obyekt sifatida tan olish va uni JKning 2-moddasidagi vazifalar ro‘yxatida aks ettirish zarurligi 
to‘g‘risida fikrlar[29, B.52] ham bildirilgan. Biz ushbu fikrlarga qo‘shilmaymiz. Chunki, JKning 2-
moddasida JKning vazifalari shaxsni, uning huquq va erkinliklarini, jamiyat va davlat manfaatlarini, 
mulkni, tabiiy muhitni, tinchlikni, insoniyat xavfsizligini jinoiy tajovuzlardan qo‘riqlash, shuningdek 
jinoyatlarning oldini olish, fuqarolarni respublika Konstitutsiyasi va qonunlariga rioya qilish ruhida 
tarbiyalashdan iborat ekanligi mustahkamlangan. Oilaviy munosabatlar, tom ma’noda, kichik 
guruhdagi shaxslar orasidagi munosabatlar hisoblanadi. Ya’ni, oilaga qarshi jinoyatlarda jinoyatchi 
oilaviy munosabat orqali oxir oqibat shaxs bilan bog‘liq munosabatlarga zarar yetkazadi, uning huquq 
va qonuniy manfaatlari toptalishiga erishadi. Bu borada JK Konstitutsiyaga muvofiq, shaxs, uning 
huquq va erkinliklarini himoya qilishning asosiy obyekti sifatida tan oladi, degan olimlarning 
fikrlarini[30, B.112] ma’qullaymiz. 

Xulosa o‘rnida shuni aytishimiz mumkinki, boshqa nuqtayi nazardan qarasak ham, oila 
jamiyat va davlatning eng kichik bo‘g‘ini degan aksiomadan kelib chiqib, JKning 2-moddasida aks 
etgan “jamiyat va davlat manfaatlari” ham ushbu masalani qamrab oladi degan xulosa chiqarish 
mumkin. Ushbu holatlarni inobatga olgan holda, biz JKning 2-moddasida nazarda tutilgan umumiy 
obyektlar ro‘yxati oilaviy munosabatlarni ham o‘zida qamrab oladi hamda “Oilaga, yoshlarga va 
axloqqa qarshi jinoyatlar” bobi JK Maxsus qismining “Shaxsga qarshi jinoyatlar” deb nomlangan 
birinchi bo‘limida to‘g‘ri tizimlashtirilgan degan xulosa chiqarishimiz mumkin.  

Yuqoridagi tahlil asosida JK Maxsus qismi 5-bobining nomlanishi “Oilaviy munosabatlar, 
voyaga yetmaganlar va axloqqa qarshi jinoyatlar” deb o‘zgartirish taklif etiladi. 

